
Sanzberro kontseilaria Ablitaseko ureztaketa sistema nola modernizatu duten eta lehorreko lursailak nola bildu dituzten ikustera joan da
Bi jarduerak finantzatzeko, Nafarroako Gobernuak 20 milioi euro baino gehiago jarri ditu
2010eko urtarrilak 22, ostirala.  Landa Garapen eta Ingurumen kontseilaria, Begoña Sanzberro Iturriria, Nafarroako Gobernuak Ablitasen egindako bi jarduera ikustera joan da: ureztaketa tradizionalaren modernizatzea (1.616 hektarea) eta lehorreko lursailen biltzea (4.200 hektarea). Lehenbizikoaren aurrekontua 14,7 milioi eurokoa zen eta bigarrenarena 5,4 milioi eurokoa. 
Bisita Landa Garapeneko zuzendari Jesus Maria Echeverria Azconarekin eta Ablitaseko alkate Luis Maria Sada Enerizekin batera egin du kontseilariak. Aurrena udaletxean bildu dira eta gero erregulazio putzu berrira joan dira, ureztaketa eremua ikustera; izan ere, ureztaketa martxan dago. 
Ondoren, lehorreko lursailak bildutako eremuan ibili dira (4.200 hektarea); Lehen 4.506 lursail zeuden eta orain 343. Jarduera horretan 107 kilometro bide gaitu dituzte. 
Ablitaseko ureztaketa tradizionala modernizatzeko jarduera Nafarroa 2012 Planean dago eta, esan bezala, 14,7 milioi euro inbertituta egin da. Zenbateko horretatik Nafarroako Gobernuak 13,9 milioi euro jarri ditu eta gainerako 795.000 euroak Ablitaseko Ureztatzaile Elkarteak. Inbertsioaren %24 baliatu da 87 kilometro bide eta saneamendu hodi jartzeko; %38,4 hartuneak, erregulazio putzuak eta ponpaketa instalazioak egiteko; %36 presioa banatzeko, hau da, aurreikusitako ureztaketa unitateetarako 55.000 metro hodi eta 253 ur hartune jartzeko; eta, azkenik, %1,5 zuzenketa neurrietarako. 
Jarduera horiei esker Ablitaseko nekazaritzak eta garapenak bultzada handia jasoko du, lursailak banatuta zeuden moduan nekazaritza jarduerak nekez egin baitzezakeen aurrera. Lursailak bilduta ustiaketa gastuak gutxitu egin dira eta, ondorioz, ustiategiak orain bideragarriagoak dira. Halaber, estali gabeko ubideen ordez, presio bidezko ureztaketa sistema jarri dute, eraginkorragoa. 
Oro har, lehen Ablitasen 132 hektarea urezta zitzaketen (291 lursail, batez beste 4.522 metro koadrokoak) eta orain 265 hektarea. Lursail berriek bost hektarea baino gehiago dituzte (hori da ureztaketarako komeni den oinarrizko azalera) eta, beraz, ureztaketa multzoak nekazaritza aldetik bideragarriak eta errentan hartzeko erakargarriak dira.
Gainera, lursailak biltzeko obretan hainbat bide asfaltatu dituzte, saihesbide gisa erabiltzeko eta, horrela, herriguneko zirkulazioa gutxitzeko. Orobat, Tejar putzua hesitu dute, seguruagoa izan dadin, eta Mendianike ibaian hodiak jarri dituzte. 
Azkenik, segimendu arkeologikoa egin dute, ondarea babeste aldera. Alde horretatik, erromatarren galtzada bat atera dute argitara (zer ibilbide zeukan ez zekiten) eta obrak egiterakoan aurkitutako bisigodoen nekropoli bat aztertu dute.
Ureztaketaren modernizatzea
Ablitaseko ureztaketa eremua bitan banatuta dago: zati batek 1.298 hektarea dauzka eta Lodosako ubidetik hartzen du ura; eta beste zatiak 318,5 hektarea dauzka eta ura Queiles ibaitik hartzen du.  

Lodosako ubideari dagokion eremuak obrako hartune bat dauka ubidean bertan, eta hartune horretako urarekin 75.000 metro kubikoko erregulazio putzu bat betetzen da. Gero, ura bultzatu egiten da, ponpaketa instalazio batean dauden sei motoponpekin; ponpa horiek, guztira, segundoko 1.152 litroko emaria dute. Potentziari dagokionez, 1.975Kw daude instalatuta eta argindarra lortzeko egin behar izan dituzte, batetik, 2 kilometroko linea bat, 66 kilovoltekoa; eta bestetik, transformazio zentro bat, aire zabalean.  

Queiles ibaiari dagokion eremuan, Prado Bajoko putzua betetzen duen Mendianike ibaian hodiak jarri dituzte. Aipatu putzu hori berreraiki egin dute: orain edukiera handiagoa dauka, 345.000 metro kubikokoa, hain zuzen, eta segurtasunerako gainezkabide bat jarri diote. Ondoko ponpaketa instalazioan hiru motoponpa multzo daude; emaria, guztira, segundoko 303 litrokoa da, eta instalatutako potentzia 490 Kw-ekoa.
Lodosako ubidetik, ureztatzeko ura banatzeko sareak 43.599 metro dauzka, eta Queiles ibaitik 11.607 metro. Aurreikusitako ureztaketa unitateetarako 50 ur hartune jarri dituzte. Oro har, ureztatzeko ura banatzeko sarea egiteko 55.206 metro hodi jarri dituzte; hodi horiek 253 ur hartuneren bitartez banatzen dute ura. 

Gainera, bide sare berriak 87.647 metro dauzka: 77.347 metro sare nagusian daude eta gainerakoak mugarritutako bideetan. Euri ura ateratzeko egin duten hustubide sareak 15.136 metro dauzka.
Jardueretan ingurumena babesteko neurriak
Egindako jarduera guztietan ingurumena babesteko neurriak hartu dituzte, lehorreko lursailak bildutako eremuaren parte bat “Peñadil, El Montecillo eta Monterrey” zaintza eremu berezian baitago.
Hala, esaterako, lursailen diseinua elementu naturalen arabera egin da. Gainera, jabetzak berriz antolatu dituzte, zaintza eremu bereziaren barruan jabe pribaturik egon ez dadin; eta bideen antolaketa berria egiteko ibilbide tradizionalak errespetatzen saiatu dira. 

Gainera, Doñanako Estazio Biologikoaren (CSIS) txosten baten arabera, eremu horretan bizi den Dupont hegatxabala atzera egiten ari da. Horregatik, bideen diseinua eta obren egutegia espezie horrek habia egiten duen lekuen eta dauzkan ziklo biologikoen arabera egin dituzte; gainera, hegazti faunako teknikari aditu bat kontratatu dute, obren segimendua egiteko.
Horrez gain, lursailak biltzeari esker, zaintza eremu berezia gestionatzeko planaren ildo hauek errazago eraman dituzte aurrera:
-Nekazaritza eta abeltzaintza gestionatzeko eredu bat garatzea. Lursail biltzearekin batera nekazaritza azpiegitura berriak egin dituzte eta, ondorioz, eremuko nekazaritza ustiategiek orain baldintza hobeak dituzte. Lursailak biltzeko obren proiektuari jarraiki, gainera, putzuak hobetu dituzte. 

-Lursailak biltzerakoan nekazaritzako estepa paisaiaren egiturari eta mosaiko banaketa tipikoari eustea eta, horretarako, kartografia lan zehatz bat egitea eta nahitaez bere horretan utzi beharreko barrutiak balioestea eta zenbakitzea. Halaber, bilerak egin dituzte, landaretza naturaleko barrutiak derrigor zaindu behar direla azaltzeko. 

-Habitatak eta flora eta fauna populazioak hobeto ezagutzea, ingurumen inpaktuari buruzko ikerketan landareak eta animaliak aztertuz eta, baita ere, ingurumena zaintzeko fasean. 

